
Shri Parameshvara Ashtakam

ಶ್ರೀಪರಮೇಶ್ವರಾಷ್ಟಕಂ

ಪಂಕಜಾಸನಪದ್ಮಲೋಚನಸದ್ಗುರೋಽತುಲಪಾವನ
ವೈಭವಾಶ್ರಿತಪಾರಿಜಾತಕ ಪಾಹಿ ಮಾಂ ಪರಮೇಶ್ವರ .

ಕಾಮಿತಾರ್ಥದಪಾದಪಂಕಜ ಕಾಲಕಾಲ ಜಗದ್ಗುರೋ
ಕುಂದಭೂರುಹಮಂದಿರೇಶ್ವರ ಸಂದದಸ್ವ ಮದೀಪ್ಸಿತಂ .. 1..

ಕಾರಣತ್ರಯಮೂಲ ಬಾಲಶಶಾಂಕಖಂಡಶಿರೋಮಣೇ
ಕಾರ್ಮುಕೀಕೃತಶೀತಗುಂಫಧರಾಧರೇಂದ್ರ ಜಗನ್ಮಣೇ .

ಲೋಚನೀಕೃತಶೀತರಶ್ಮಿ ಕೃಪೀಟಯೋನಿ ನಭೋಮಣೇ
ಕುಂದಭೂರುಹಮಂದಿರೇಶ್ವರ ಸಂದದಸ್ವ ಮದೀಪ್ಸಿತಂ .. 2..

ಕೈಟಭಾರಿಶಿಲೀಮುಖಾತುಲಕಾಶ್ಯಪೀರಥ ಧೂರ್ಜಟೇ
ಕಲ್ಪಿತಾವಸ ಕಾಮಿತಾರ್ಥಪ್ರದಾನ ಗೌರನದೀತಟೇ .

ವ್ಯಾಲಭೂಷಣಜಾಲಶೋಭಿತ ವ್ಯಾಘ್ರಚರ್ಮಲಸತ್ಕಟೇ
ಕುಂದಭೂರುಹಮಂದಿರೇಶ್ವರ ಸಂದದಸ್ವ ಮದೀಪ್ಸಿತಂ .. 3..

ವೀತಿಹೋತ್ರಸುತೀರ್ಥತೀರವಿಹಾರ ವಿಶ್ವಧುರಂಧರ
ವೀರವರ್ಯ ವಿರಿಂಚಿಸನ್ನುತ ವೃಕ್ಷರೂಪಕಲೇವರ .

ನೀತಿಪೇಶಲಮಾನಸಾಂಬುಜನಿತ್ಯವಾಸ ಮಹಾಪ್ರಭೋ
ಕುಂದಭೂರುಹಮಂದಿರೇಶ್ವರ ಸಂದದಸ್ವ ಮದೀಪ್ಸಿತಂ .. 4..

ವಿಧ್ಯದೃಷ್ಟಸುಶೀರ್ಷಶೋಭಿತ ವಿಷ್ಣ್ವದೃಶ್ಯಪದಾಂಬುಜ
ನಿರ್ಜರದ್ರುಮಪುಷ್ಪಜಾಲಸುಗಂಧಿತಸ್ವದಿಗಂತರೇ .

ಮಿತ್ರವಹ್ನಿಶಶೀಮರುಜ್ಜಲಯಜ್ವಖಾವನಿಕಾಕೃತೇ
ಕುಂದಭೂರುಹಮಂದಿರೇಶ್ವರ ಸಂದದಸ್ವ ಮದೀಪ್ಸಿತಂ .. 5..

ಕಾಲನೀರದನೀಲಕಂಧರ ಶೂಲಪಾಶಧರಾದ್ಯ ಮಾಂ
ಪಾಲಯಾಖಿಲವೈಭವಾಜಕಪಾಲಭೃತ್ಕರಪಂಕಜ .

ಕಾಲಗರ್ವಹರಾಂಧಕಾಂತಕ ಕೃತ್ತಿವಾಸಕ ಧೂರ್ಜಟೇ
ಕುಂದಭೂರುಹಮಂದಿರೇಶ್ವರ ಸಂದದಸ್ವ ಮದೀಪ್ಸಿತಂ .. 6..

ಕುಂದಭೂರುಹಮೂಲಮೃತ್ ತವ ಜನ್ಮಮೃತ್ಯುಜರಾಧಿಹಾ
ಕೋಟಿಜನ್ಮಕೃತಾಘಸಂಹೃತಿದೀಕ್ಷಿತಾ ಭವಭೇಷಜೀ .

ಶ್ರೀಪರಮೇಶ್ವರಾಷ್ಟಕಂ

ತಾದೃಗದ್ಭುತಕುಂದಭೂರುಹದರ್ಶನಾದಪವರ್ಗಕೃತ್
ಕುಂದಭೂರುಹಮಂದಿರೇಶ್ವರ ಸಂದದಸ್ವ ಮದೀಪ್ಸಿತಂ .. 7..

ನಾಮರೂಪವಿಹೀನ ನಿರ್ಗುಣ ನಿಷ್ಕಲಂಕ ಮಹಾಮಹಃ
ಪ್ರಾಣನಾಥ ಪರಾತ್ಪರಾಚ್ಯುತ ಕಾರಣತ್ರಯಕಾರಣ .

ನಾದಬಿಂದುಕಲಾಸ್ವರೂಪ ಸಹಸ್ರಪತ್ರನಿಕೇತನ
ಕುಂದಭೂರುಹಮಂದಿರೇಶ್ವರ ಸಂದದಸ್ವ ಮದೀಪ್ಸಿತಂ .. 8..

ಪರ್ವತೇಂದ್ರಸುತಾಕೃತಂ ಪರಮೇಶ್ವರಾಷ್ಟಕಮದ್ಭುತಂ
ಪಾವನಂ ಪರಮಾರ್ಥದಂ ಪರಮಾತ್ಮನಾಯಕಸನ್ನಿಧೌ .

ಭಕ್ತಿಯುಕ್ತಮನಾಃ ಪಠೇದ್ಯದಿ ದುರ್ಲಭಂ ಪರಮಂ ಪದಂ
ಪ್ರಾಪ್ಯ ನಿರ್ವೃತಿಮೇತ್ಯ ಶಾಶ್ವತ ಏವ ತತ್ರ ವಸೇದಸೌ .. 9..

ಇತಿ ಪಾರ್ವತೀಕೃತಂ ಶ್ರೀಪರಮೇಶ್ವರಾಷ್ಟಕಂ ಸಂಪೂರ್ಣಂ .

